
Meðfylgjandi er umsögn þjóðgarðsins á Þingvöllum um drög að reglugerð fyrir landverði, Mál 
nr. S-139/2018. 
 
3. grein – Endurmenntun  

Gott og gilt að stefnt skuli að endurmenntun. Slíkt námskeið hefur þó ekki verið haldið hingað til með 

vitneskju þjóðgarðsins. Það er því spurning hvort eigi að binda slíkt í reglugerð. Eins er hlutverk 

Umhverfisstofnunar kannski full bundið í reglugerðinni við endurmenntun. Vert er að skoða hvort 

hlutverk stofnana í endurmenntun sé jafn ríkt í öðrum starfaflokkum. 

 

4. grein – Réttindi til að starfa sem landvörður 

 

 „Rétt til að starfa sem landvörður hefur sá sem lokið hefur námskeiði í náttúruvernd og landvörslu á 

vegum Umhverfisstofnunar. Í tilviki hins síðartalda skal vera í gildi samningur milli 

Umhverfisstofnunar og viðkomandi menntastofnunar um menntun landvarða með hliðsjón af 

námsskrá Umhverfisstofnunar. Umhverfisstofnun getur að auki metið annað nám, svo sem 

landvarðanám erlendis frá, gilt til réttinda samkvæmt ákvæði þessu ef það telst uppfylla skilyrði 

námskeiða stofnunarinnar í náttúruvernd og landvörslu.“  

Gerð er athugasemd við orðalagið „námskeið í náttúruvernd og landvörslu“ því námskeiðið sem gefur 

landvarðarréttindi kallast „Landvarsla“ sbr. Námskrá 17. maí 2017, sjá 

https://www.ust.is/library/Skrar/Einstaklingar/Nattura/Landverdir/Landvarsla-Namsskra-mai-

2017.pdf  

 

5. grein – Ráðningar í störf landvarða 

Þjóðgarðurinn á Þingvöllum vill benda á að þetta getur bundið hendur þjóðgarðsins óþarflega mikið í 

ráðningarmálum. Eðlilegt er að hver vinnustaður hafi svigrúm til að haga sínum atvinnuauglýsingum 

eftir þörfum vinnustaðarins. Þótt margt gott megi segja um landvarðanámskeiðið er nokkuð 

einkennilegt að binda hendur vinnustaðar vegna þriggja vikna námskeiðs.  

Þjóðgarðurinn hefur lagt metnað sinn í að ráða til sín sín starfsmenn með ólíkan bakgrunn sem síðan, 

ef vilji þeirra stendur til, eru sendir á landvarðanámskeið sem þjóðgarðurinn hefur þá borgað að fullu. 

 

Við greinar b) og c) er eingöngu talað um náttúruverndarsvæði en spurning er hvort ekki sé réttara að 

tala um friðlýst svæði. 

6. grein – Skyndihjálparréttindi og ökuréttindi 

Landverðir eru ekki skilgreindir viðbragðsaðilar þó  oft séu þeir fyrstir á vettvang slysa. Þjóðgarðurinn 

á Þingvöllum leggur reglulega til námskeið í fyrstu hjálp og þar með fá starfsmenn viðkomandi 

réttindi. Óþarft er að ætla landvörðum að hafa réttindin fyrirfram. 

9. grein – Hlutverk og starfsskyldur landvarðar 

 

Gerð er athugasemd við fyrstu tvær setningar greinarinnar þar sem þær eru ekki nógu tæmandi fyrir störf 

landvarða eða þá skýrar um störf þeirra. Það mætti vel velta því upp hvort ekki mætti bæta við einhverri 

setningu sem opnar á nánari útfærslu vinnustaðar á starfi landvarðar.  

Einnig athugasemd við neðstu setninguna sem hljóðar svo: „Um landverði gilda að öðru leyti, og eftir því 

sem við á, lög um náttúruvernd og/eða sérlög tiltekinna náttúruverndarsvæða.“ 

Vert er að benda á að landverðir vinna á stöðum þar sem jafnframt, og jafnvel ekki síður, er að finna 

fornar mannvistaleifar. Á þetta t.d. mjög ríkt við þjóðgarðinn á Þingvöllum. Væri því ekki eðlilegt að 

landverðir ættu einnig að hafa í huga lög um menningarminjar, númer 80/2012.  

10. grein – Heimildir landvarðar 

Athugasemd gerð við setningu í þriðju línu; „Gildir þá einu hvort brot á sér stað innan eða utan 

náttúruverndarsvæða“. Í stað náttúruverndarsvæða kæmi friðlýsingarsvæða.  

 

11. grein – Vísun af náttúruverndarsvæði 

Í titlinum er spurning hvort það megi ekki breyta orðalagi í Vísun af friðlýstum svæðum í stað 

náttúrverndarsvæða. 

Í lið f) vantar „d“ í Næturdvöl. 

 

 

 

 

  

 


